
        
            
                
            
        

    
	Ц. ДАМДИНСҮРЭН

	ШАРАВ НОРОВ ХОЁР

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн “Ц. ДАМДИНСҮРЭН : ХАЧИН ХУРИМ (Өгүүллэг, кино тууж)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШАРАВ НОРОВ ХОЁР

	“Нүдээр үзсэн юм үнэн, чихээр сонссон юм худал” гэж ардын цэцэн үг байдаг. Гэвч би нүдээр үзээгүй чихээр сонссон нэгэн явдлыг үнэн гэж бодоод ярих гэж байна.

	Манайд Архангайн нэг өвгөн орж ирлээ. Миний хуучин танил Энэбиш гэдэг хүн юм. Би тэр жил энэ өвгөнтэй Архангайд уулзаж танилцаад “Улаанбаатарт очвол манайхаар ороорой” гэсэн юм. Тэгээд Энэбиш гуай хүүхэн хүргэнээ эргэхээр ирээд, далимд нь надтай уулзах гэж манайд ирсэн байна. 

	Тамхилж, цай ууж, нутаг орны тухай хэдэн үг ярилцаад дараа нь:

	— Өнөөх миний захисан бичмэл ном олдож байна уу? гэж би асуулаа. Өвгөн толгойгоо илээд:

	— Олдох ч бүр шахаад байна. Арай л гарт орж өгөхгүй байна гэж хариулав. Тэр захисан ном бол “Гэгээн толь” гэдэг нэртэй төвөдийн түүхийн зохиол юм. Энэ номын нэг ховор орчуулга монгол хэлэн дээр байна гэж сураг гараад олдож өгөхгүй байгаа юм. Энэ тухай өвгөн ярьж эхлэхдээ:

	— Тэр ном ч бүр ёсоороо манай нутгийн Шаравынд байна. Тэгээд би авч уншаад буцааж өгсөн. Овоо том ном байна билээ. Шарав хэдэн жилийн урьд над “Өгье” гэсэн юм. Тэгээд өгөх гэтэл эхнэр Норов “Өгөхгүй. Аав ээжийн үеийн хадгалсан нандин ном” гээд өгсөнгүй. Сүүлд саяхан би тэднийхээр ороод:

	— Та нар өнөөх номоо Улаанбаатарт надаар явуулахгүй юу? Тэр чинь түүхийн чухал ном гэдэг шүү” гэж хэллээ. Тэгэхэд Норов: 

	— Улсад хэрэгтэй юм бол өгөх үү дээ! гэлээ.

	Өнөөх “Өгөхгүй гэдэг хүүхэн чинь өгмөөр болоод байна. Гэтэл өнөөх “Өгнө” гэдэг Шарав “Өгөхгүй” гэдэг байна. “Би уншина. Юмаа зүгээр тарааж байх ямар хэрэг байна вэ?” гэдэг байна. Шарав өөрөө шинэ сонин сэтгүүл уншихаас биш, хуучин ном ердөө уншдаггүй хүн л дээ. Шан горьдож байгаа юм уу, мэдэхгүй. Тэгээд авч чадсангүй” гэж ярив.

	— Та тэгвэл хэдэн төгрөг шанд нь өгчхөөд аваад ирж болсонгүй юу? гэхэд

	— Болсонгүй. Учир нь эхнэр нь “Өгнө” гээд нөхөр нь “Өгөхгүй” гээд тэр хоёр маргалдаж эхлэлээ. Тэр хоёрын маргаан заримдаа намын үүрт хүрдэг юм. Бас намын үүрт заргалдах хэрэг болох бий гэж бодоод би хурдан гараад явчихсан” гэж ярив.

	— Тэр хоёр намын үүрт заргалддаг юм уу? гэсэнд

	— Аа тийм. Харилцан эвтэй, хоёр биедээ халамжтай, хоёр хүүхэдтэй, сайн хүмүүс байгаа юм. Тэгсэн байтлаа жаахан маргалдаад байдаг юм гэв.

	— Яагаад маргалдаад байдаг юм бэ? Та ярихгүй юу? гэсэнд өвгөн эрс татгалзаж

	— Таны цагийн гарз. Дэмий юм. Аль эр эмийн хэрүүлийг ярьж гүйцэх вэ? гэлээ. Тэгэхэд нь би бүр шохоорхож

	— Түүнийгээ ярьж өгөөч. Би хөдөө явдаггүй болохоор хөдөөгийн амьдралыг сонирхож байна гэсэнд

	— Надаар түүнийг чалчуулахын оронд та энэ шүүгээнд байгаа олон номоо уншиж байвал дээр баймаар юм гэж баахан цааргалаад байхаар нь 

	— За хоёул намын үүрт заргалдах уу даа? гэсэнд өвгөн инээж, юм яривал ч яримаар шиг боллоо.

	Би яриа өдөхийн тул бас үг ярьж байлаа.

	— Нэгдэл гэдэг, хөдөөгийн амьдралыг ёроолоор нь өөрчилж байгаа юм. Тэгэхлээр хүний амьдрал заншил, санаа зорилго цөм хувирч байна. Энэ хувирлын хууль зүйг олж, хүний амьдрал сайн чанарыг өрнүүлж, муу чанарыг мөхөөхийг бид оролдож байгаа юм. Ямар нэг жижиг маргаан боловч заавал шалтгаан бий. Тэр шалтгаан нь зөвхөн нэг айлын дотоод хэрэг биш, улс нийгмийн чанартай болж болох юм гэх зэргээр би олон юм ярьж эхэлтэл өвгөн хэлэв:

	— Тэр ч тийм байж болох юм. Миний хэлсэн тэр эр эмийн маргаан бол яльгүй хэрэг байгаа юм. Гэсэн ч та дуулах гээд байгаа юм бол би жаахан яриад өгье. Дэмий юм гэдгийг та өөрөө мэднэ гэж давтан хэлээд өвгөн яриагаа эхэллээ:

	— Шарав ч томоотой нөхөрсөг хүн. Норов ч томоотой ажилсаг хүн. Хоёул зүгээр сайн улс. Нэгдэлд орохоосоо урьд зуугаад хоньтой, 20—30 үхэртэй, хэдэн адуутай, дунд зэргийн айл байсан юм. Одоо ч бас амины хэдэн малтай, нэгдлийн сайн малчин байгаа юм. Зүгээр гэр дотроо жаахан маргадаг юм. Тэр нь намын үүрт хааяа хүрчихсэн байдаг.

	Эхлээд нэгдэл байгуулж байх үед нэг жаахан маргасан юм. Шарав “Нэгдэлд орно” гээд Норов “Нэгдэлд орохгүй” гээд маргалдаж эхэлсэн юм. Ийм маргаан ч тэр үед айл бүрд шахуу гарч байлаа. Шарав нь “Хамаг амьтан нэгдэлд орж байна. Би намын ухуулагч, олны түрүүнд нэгдэлд ороод тарианы ажил хийе. Тарианы ажил биед амар юм шиг байна. Тэгээд ч нэгдэлгүйгээр бид амьдарч чадахгүй” гэдэг байжээ. Ингэж хэлэх нь түүний аргагүй л зөв байлаа. Тэгэхэд Норов: “Би нэгдэлд орохгүй. Байрыг нь харж байж болъё. Хэдэн үнээг чинь аваад явчихвал хүүхэд уух сүүгүй болчихно” гэдэг байлаа. Энэ нь бас аргагүй, хэлдэг үг, санадаг санаа байлаа. Тэгээд Шаравынх нэгдлийн гишүүн болоод, малаа нийгэмчлэх болоход Норов малынхаа хагасыг өгөхгүй гээд заргалдсан юм. Намын үүрээс Шаравыг “Эхнэрийгээ хүмүүжүүл” гэж гурван сарын хугацаатай даалгавар өгсөн юм гэдэг. Тэгээд Шарав эхнэрийгээ хүмүүжүүлж чадсан юм байхгүй, эхнэрээсээ салж нэгдлийн төмс сахиж Шавартайд нэг зуссан байх юм даг. Зусах ч юу байх вэ, нэг сар дөнгөж болоод өнөөх ногоочин маань төмс тариагаа хаяад хэсээд явчихсан гэдэг. Тэгээд Норов Шаравыгаа ялд орох байх гэж айгаад өнөөх төмс тариаг нь сахиж арчилж байна гэж хэлэлцдэг сэн. Намар нь сайхан төмс хурааж өгсөн. Би, Норовын ургуулсан төмсийг анх идэж үзсэн хүн. Сүүлдээ Норов сайн ногоочин гээд магтагдаж л явсан. Манай сумын ханын сонинд зураг нь ч гарч байсан.

	Дараах зун нэгдлийн захиргаанаас өвс хадах ажлыг хүчтэй зохиох гэж оролдсон чинь идэр залуу насны ажлын чадвартай хүмүүс өвс хадах ажилд орж өгөхгүй байлаа. Манай тэнд чинь хэцүү газар шүү дээ. Их сайхан айрагтай. Зуны хэдэн сард эхнэр хүүхнүүд л гэрийн ажил хийж байдаг. Эрчүүд бол гэр малын ажилд хавьтахгүй, айраг уугаад л мансуурч явдаг. Бүр ийм заншил болсон газар. Норовын нөхөр Шарав бүр сайн айрагчин. Гэртээ ирж нэг сайн морь унаад хувцсаа сольж өмсөөд архи айраг эргүүлээд айл хэсээд явчихдаг байжээ. Хадлан дээр ч очдоггүй байжээ.

	Шарав гэртээ нэг ирэхэд нь Норов зэмлэж “Чи нэгдэлд орно орно гэж байж ороод, орсон хойноо ажлаас нь хийлцэхгүй, хадлан хадалцахгүй яасан хүн бэ?” гэжээ. Тэгэхэд Шарав: “Би нэгдлийг оргүй байхад овоог нь босгож өгсөн хүн. Нэгдэлд дургүй хүнийг дуртай болгож өгсөн” гэж маргаж егөөдөж хэлэв. Норов: “За тэр егөө дэгээгээр ч юу хийх вэ! Тэгвэл би хадланд гаръя. Чи энэ гэрээ сахиж хүүхдээ бөөцийлж бай!” гэхэд Шарав хэдэн хул айраг залгилчхаад “Би хоршоонд нэг очоод ирье. Хүүхдийн гутал байж магадгүй” гэж хэлээд мордоод алга болжээ.

	Тэр үед манай намын дарга Арвайхээрийн Цоодол байсан юм. Цоодол эрчүүдийг хадланд гаргах гэж ухуулаад ч ядаж, даалгаад ч ядаж, арай гэж хэдэн хүнийг цуглуулаад хадланд гаргасан нь тэд өвс хадах дүр үзүүлэхээс биш, хадсан юм байхгүй, жаахан үүл харагдвал бороо орлоо гээд тараад алга болдог байжээ.

	Цоодол ер нь аргатай ухаантай хүн. Тэгэхлээр тэр хавийн эмэгтэйчүүдийг цуглуулж ухуулга хийж гэнэ: “Өвс хадахгүй бол өвөл зудад мал өлбөрч үхнэ. Өвсийг сөлтэй ногоонд нь хадаж авъя. Айрагчин, архичин нарыг ажилд оруулж хадланд яаралтай гаргах хэрэгтэй байна. Үүнд та нар нэгдэлдээ, намын үүртээ тус бол” гэж хэллээ. Эмэгтэйчүүд Цоодолын саналыг зөвшөөрчээ. Норов тэр хуралд идэвхтэй оролцсон гэдэг юм. Тэр хурлаас тогтоол гаргажээ: “Хадлан хадаж дуустал хэсүүл эрчүүдэд айраг амсуулахгүй, архи үнэртүүлэхгүй” гэж тогтоол гаргасан гэдэг юм. Айраг амсуулахгүй гэдэг нь эрчүүд нэг айлд цуглаад өнжин хонон айраг ууж найрлахыг болиулна гэсэн үг юм. Түүнээс бус, чухамдаа огт амсуулахгүй гэсэн үг биш.

	Тэр хурлаас хойшхон, Шарав арваад хүн дагуулаад “Манай айраг сайхан исэж байгаа” гээд гэртээ иржээ. Тэдний дотор манай дүү Пунцаг явалцсан юм. Тэр ингэж явснаа надад ярьсан юм. Тэдэнд Норов нэг нэг хул айраг хийж өгтөл айраг нь дуусжээ. “Яасан жаахан айрагтай байх юм?” гэжээ. Би ганцаараа хэдэн гүүгээ сайн сааж амжихгүй байна. Та нар гүүгээ саагаад айраг хийгээд уу” гэжээ. Гүү саагаад түүхий саам яаж уух вэ? “За Норов минь мах, мах чана” гэж Шарав хэлжээ. Норов “За” гээд нэг их тогоотой юм пар пар буцалгаад байжээ. Өнөөдүүл нь мах иднэ гэж шүлсээ гоожуулаад сууж л байжээ. Норов “За хоол ид” гээд төмпөн дүүрэн төмс, дээр нь өрөм цөцгий хийгээд өгчээ. Уг нь ч сайхан хоол байжээ. Гэвч өнөөх мах иднэ гэж горьдсон улс чинь урам хугарч гонсойж гэнэ. Шарав: “Бид хонь мал биш, өвс ногоо идэхгүй” гээд цухалдаж гэнэ. “Нэгдлийн ногоочин төмсөнд дуртай байлгүй” гээд Норов ажигч үгүй сууж байж. Зарим нь “Бид гахай, тахиа биш, энэ өвсөөр хоол хийж чадахгүй” гэцгээв. “Энэ төмсөнд чинь хүнд тэжээл болох тосны нүнжиг ч байхгүй” гээд голцгоож гэнэ. Тэгж голж харааж байхын хажуугаар “Амтыг нь үзье” гэж амссаар долоосоор байгаад төмсийг нь дуусгаж гэнэ. Манай Пунцаг сүүлд нь инээдэг байсан. Голж л байсан, төмс нь хорогдоод л байсан гэдэг юм.

	Тэгээд Шарав “Архи гаргаад ир!” гэж. “Архи байдаггүй” гэж. “Миний хүрэн авдарт хэдэн шил юм бий” гээд Шарав хүрэн авдрынхаа түлхүүрийг нэхэж гэнэ. “Түлхүүрээ гээчихсэн“ гээд Норов өгсөнгүй. Тэд цухалдаж жаахан айраг уугаад баахан төмс идчихээд “Доржийнд очиж айраг ууя” гээд морджээ. Норов гадаа гараад “Доржийнх та нарт айраг архи өгөхгүй байх аа”гэж хэлжээ. Шарав тэгэхэд нь “Яагаад тэр вэ?” гэжээ. Норов хариулж “Яах вэ? Бид эмэгтэйчүүд саяхан хуралдаж хадлан хадаж дуустал хэсүүл улсад айраг амсуулахгүй, архи үнэртүүлэхгүй гэж тогтсон. Та нар хадлангийн ажлыг дуусга. Тэгэхлээр айраг, архи цөм бэлэн болно” гэжээ. Шарав хэлж: “Аа тийм бий, бүсгүйд хуралдаад бидэнд айраг өгөхгүй гэж тогтсон бол бид эрчүүд хуралдаад айраг ууна гэж тогтсон юм. Явцгаая, Доржийнд очъё” гээд явжээ. “Бид намын үүрийн даалгавраар та нарт архи, айраг хийж өгөхгүй байгаа юм” гэж Норовын хэлсэн үг тэдэнд бүдэгхэн дуулдав. Тэд Доржийнд очжээ. Тэгэхэд Доржийн авгай Цэвэлмаа айраг, архи байтугай төмс ч өгсөнгүй. Бас өөр хэдэн айлд очсон гэдэг юм. Тэр айлын авгай нар бас айраг, архи өгсөнгүй. Бүгдээрээ урьд нь өвс хадаж дуусахаас нааш айраг архи тэнүүл улсад өгөхгүй гэж тогтсон болохоор түүнийгээ чанга баримтлаад байсан гэдэг. Өнөөх бөөн улс тэгж явсаар тарж гэнэ.

	Шарав, дээрээсээ Цоодолд шахагдаад, дэргэдээсээ Норовт шахагдаад өвс хадлан дээрх очиж ажилласан юм. Овоо л ажил хийсэн байх. Ер нь тэгээд манай тэнд айрагчин, наргианчид цөөрч, хадланчин олширч өвсөө сөл шимтэй ногоонд нь хадаж авсан юм.

	Нэгдлийн захиргаанаас манай тэр хавийн эмэгтэйчүүдэд ажилд идэвхтэй зүтгэсэн гэж битүүхэн шиг үгтэй, их учиртай сайшаалын үнэмлэх тарааж өгсөн юм. Норовт тийм үнэмлэх бий. Эмэгтэйчүүд тэгж нэг эрэгтэйчүүдийг дийлсэн юм даа. Шарав цагаан санаатай нөхөрсөг зантай хүн. Сүүлдээ Норовын ажилсаг чанарын нөлөөнд орж нямбай ажилч болсон юм. Угаасаа адуунд их сайн хүн, ороо морийг уургалахдаа Шарав их сайн, харахад бахтай байдаг юм.

	“Нэг үе бид чинь өвс хадах дургүй, хадахгүй байлаа. Өвс хадавч түүнийгээ хэрэглэхгүй орхиод салхинд хийсгэдэг байлаа. Хадсан өвсөө өвөлжөөндөө ойртуулахгүй, зусланд орхидог байлаа. Сүүлийн үед л жаахан өвс хадаж өвсөө ашиглаж сурч байна. Өвс гэдэг ч өвөл хавар ёстой нэг тарган үүц юм даа” гээд өвгөн тамхиа татаж жаахан дуугүй суув. Дараа нь нэмж хэлсэн нь: “За би Шаравтай таныг уулзуулахыг бодно. Та хоёр уулзаж яриад учраа ололцоно биз” гэв. “За тэгээрэй. Сонин явдал ярьж өгсөнд баярлалаа” гэж би хэлэв. Өвгөн Энэбиш тэгээд явчихлаа.

	Түүнээс хойш нэг жил, хаврын эхэн сарын үед манайд нэг өндөрлөг биетэй сайхан эр орж ирлээ. Нэрийг нь асуусанд “Шарав” гэлээ. “Манай нутгийн өвгөн Энэбиш таны хаягийг зааж өгсөн юм. Тантай нэг уулзаад гаръя гэж ирлээ” гэв. Тэгээд Шарав “Гэгээн толь” гэдэг ховор номоо над өгөв. Хариуд нь би шинэ цагийн хэвлэлийн нэлээд ном өглөө. “Ноосоор оймс, бээлий, цамц сүлжих заавар ном байна уу?” гэж Шарав надаас асуув. Энэ ч эхнэрийн захиалга байна гэж тааварлаад би сүлжих заавар зурагтай нэг сайхан орос номоо харамгүй өгөв. Шарав түүнийг сөхөж үзээд их баярлаж, “Манай тэнд ноос нарийн болж оймс, бээлий сүлжихэд сайхан боллоо” гэж хэллээ. Бид хоёр сэтгэл ханамжтай номоо солилцож танилцлаа.

	Шарав зун нь нэгдлийн хадлан бордоо бэлтгэх ажил хийдэг, морин машин жолооддог, өвөл нь адуу оторлох ажлаар явдаг гэнэ. Норов нь нэгдлийн ногоо бригадад төмс ногооны мастераар ажиллаж байгаа гэнэ. Түүний хэлсэн нь: “Та манай нутгаар явбал манайд заавал ороорой! Хуучин номд дуртай бол манайд бага сага юм бий, шинэ амьдрал үзье гэвэл бид нэгдлээ сайхан үзүүлж өгнө. Бидний яаж мунгинаж байж чигээ олж, яаж хадлан хаддаг болсон, яаж ногоо төмс тарьдаг болсныг та үз л дээ. Сонин шүү дээ” гэхэд би “Тиймээ” гэж байлаа. “Бидэнд захиа бичээрэй. Манай аймаг сумыг бичээд дараа нь Шавартайн гол, адуучин Шаравт гэх юм уу ногоочин Норовт гэх юм бол заавал хүрнэ” гэв. Тэгж хэлэхдээ “Адуучин”, “Ногоочин” гэдэг үгийг бусад үгнээс тод өргөлттэй хэллээ. Тэгээд Шарав гараад явчихлаа.

	Нэгдлийн нэг сайн малчинтай уулзаж танилцсандаа миний сэтгэл баяртай байлаа. Түүний эхнэр Норовыг би үзээгүй, танихгүй боловч хэрэв намайг очвол чанасан төмсөндөө цөцгий хийж ширээн дээр тавиад хүндэлж бас нэхсэн бээлий, оймсоо бахдалтайгаар над үзүүлнэ дээ гэж таних дотно хүн шиг санагддаг билээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 


“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн “Ц. ДАМДИНСҮРЭН : ХАЧИН ХУРИМ (Өгүүллэг, кино тууж)” номын гарчиг

	 

	 

	Шарав Норов хоёр

	Чөтгөр

	Шөнийн ан

	Чемодантай юм

	Хачин хурим

	Дөрвөн оюутны маргасан түүх

	Матхаан уул

	Алаг бяруу

	Гологдсон хүүхэн (кино тууж)

“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1966 онд эрхлэн хэвлүүлсэн “Ц. ДАМДИНСҮРЭН : ХАЧИН ХУРИМ (Өгүүллэг, кино тууж)” номын Хэвлэн нийтлэлийн мэдээлэл :

	 

	Ц. Дамдинсүрэн

	ХАЧИН ХУРИМ

	Редактор Д. Цэнд

	Техник редактор Г. Долгоржав

	Хянагч Д. Цэгмэд

	1966 оны 4-р сарын 14-ний өдөр өрөлтөд оруулж

	1966 оны 6-р сарын 6-ны өдөр 

	5000 ширхэг хэвлэв. 

	 

	Хэв. хуудас 4,63 Хэв. нэгж хуудас 6.3 Тооцооны хуудас 4,5 

